
Ben a Nain
Mererid Mair

Pypedau sy’n byw yn Noddfa yw Ben a Nain – ond gallai’r sgets hefyd weithio efo plentyn a person hŷn. A gallai fod yn rhywun â thaid, tad-cu neu fam-gu! Cafodd y sgets ei defnyddio fel cychwyn i wasanaeth sy’n sôn am beth yw neges go iawn y Nadolig.

Nain: O! ble mae o? Dwi wedi chwilio a chwilio a does ’na ddim golwg ohono yn unlle.

Ben: Ydych chi’n iawn, Nain?

Nain: Nac ydw, i chdi gael dallt. Dwi’n methu dod o hyd iddo

Ben: Be ydach chi wedi ei golli, Nain?

Nain: Y Nadolig

Ben: Ha-ha. Un ddoniol ydych chi, Nain. Be ydach chi wedi ei golli go iawn?

Nain: Dwi wedi dweud wrthot ti – y Nadolig.

Ben: Rydach chi wirioneddol wedi colli’r Nadolig?

Nain: Do. Rydw i wedi chwilio a chwilio ac er yr holl chwilio, alla i ddim dod o hyd iddo yn unlle.

[bookmark: _GoBack]Ben: Ond Nain, mae’r Dolig o’n cwmpas ni gyd. Drychwch ar y goeden hardd y gwnaethoch chi ei haddurno. Dwi wrth fy modd efo’ch addurniadau chi Nain. A beth am yr holl fwyd sy’n byrstio allan o’r cypyrddau – a’r anrhegion a chardiau sydd wedi dechrau cyrraedd. Dolig, Dolig, Dolig ym MHOB man.

Nain: Dwyt ti ddim yn deall, nag wyt ti Ben. Rydw i wedi edrych o amgylch y goeden a dim lwc. Rydw i wedi edrych yng nghanol y bwyd i gyd

Ben: Yng nghanol y Pringles a’r Coke?

Nain: Do, Ben yng nghanol y Pringles a’r Coke a dwi’n dweud wrthach chdi – tydy’r Nadolig ddim yna. Rydw i wedi chwilio o amgylch yr anrhegion a does dim golwg o’r Nadolig. Be wna i?

Ben: O dydw i ddim yn deall, Nain. Ydach chi’n dweud fod Dolig ar goll?

Nain: Yndw Ben, mae’r Nadolig ar goll yng nghanol yr holl stwff ma a dwi’n mynd i ddod o hyd iddo fo – ond bydd rhaid i ti fy helpu i. Dwi’n meddwl y bydd yn ormod o waith i un person. 

